
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 

শেষ লীলা
১১



 আমি। তাহা হইলে এই বাড়ীর ভিতর যে সকল স্ত্রীলোেক আছে, তাহাদিগের গৃহে যে সকল পুরুষ মানুষ আসিয়াছিল, তাহাদিগের মধ্যে কাহার দ্বারা এই কার্য্য হয় নাই?

 কর্ম্মচারী। প্রত্যেক গৃহে যে সকল পুরুষ মানুষ সেই দিবস আসিয়াছিল, এবং যাহারা প্রায়ই এই বাড়ীতে আসিয়া থাকে, অনুসন্ধান করিয়া তাহাদিগের প্রত্যেককেই বাহির করা হইয়াছে, ও তাহাদিগের সম্বন্ধে অনেকরূপ অনুসন্ধান করা হইয়াছে, কিন্তু ফলে কিছুই হয় নাই।

 আমি। এ বাড়ীতে যে সকল স্ত্রীলোক বাস করে, তাহাদিগের মধ্যেও সবিশেষরূপ যে অনুসন্ধান করা হইয়াছে, তাহার আর কিছু মাত্র সন্দেহ নাই। কিন্তু ইহাদিগের মধ্যে কাহারও উপর কোনরূপ সন্দেহ হয় না কি?

 কর্ম্মচারী। কাহারও উপর কোনরূপ সন্দেহ হয় নাই। কিন্তু পরিশেষে একটী স্ত্রীলোকের উপর সবিশেষরূপ সন্দেহ হইয়াছে, তাহাকে লইয়া আজ তিনদিবসকাল অনবরত অনুসন্ধান চলিতেছে। কিন্তু এ পর্য্যন্ত তাহার নিকট হইতে কোন প্রকৃত কথা বাহির হয় নাই।

 আমি। সেই স্ত্রীলোকটীর উপর সন্দেহ হইবার কারণ কি?

 কর্ম্মচারী। সে নাকি পূর্ব্বে আরও কয়েকটী স্ত্রীলোককে হত্যা করা অভিযোগে অভিযুক্ত হইয়াছিল। কিন্তু বিচারে অব্যাহতি পায়। শুনিয়াছি, তাহার চরিত্র ভাল নহে, তাই তাহারই উপর সমস্ত কর্ম্মচারীরই সবিশেষরূপ সন্দেহ।

 আমি। সেই স্ত্রীলোকটীর নাম কি?

 কর্ম্মচারী। তাহার নাম ত্রৈলোক্য।

